
<_______>_______________ 2012 թվականի N _________-Ն
ՍՆՆԴԱՄԹԵՐՔԻ ԱՆՎՏԱՆԳՈՒԹՅԱՆ ՈԼՈՐՏԻ ԼԻԱԶՈՐ ՄԱՐՄՆԻ ՆՅՈՒԹԱԿԱՆ ԽՐԱԽՈՒՍՄԱՆ ԵՎ ՀԱՄԱԿԱՐԳԻ ԶԱՐԳԱՑՄԱՆ ՖՈՆԴԻ ԱՐՏԱԲՅՈՒՋԵՏԱՅԻՆ ՀԱՇԻՎ ԲԱՑԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ԵՎ ԴՐԱ ՄԻՋՈՑՆԵՐԻ ՕԳՏԱԳՈՐԾՄԱՆ ԿԱՐԳԸ ՍԱՀՄԱՆԵԼՈՒ ՄԱՍԻՆ
«Հայաստանի Հանրապետության բյուջետային համակարգի մասին» Հայաստանի Հանրապետության օրենքի 15-րդ հոդվածի 9-րդ մասին և «Սննդամթերքի անվտանգության մասին» Հայաստանի Հանրապետության օրենքի 15.2-րդ հոդվածի 5-րդ մասին համապատասխան` Հայաստանի Հանրապետության կառավարությունը ո ր ո շ ու մ  է.

1.  Թույլատրել Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայությանն իրեն սպասարկող՝ Հայաստանի Հանրապետության ֆինանսների նախարարության գանձապետարանի ստորաբաժանումում բացել արտաբյուջետային միջոցների հաշիվ:
2.  Սահմանել սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի միջոցների օգտագործման կարգը` համաձայն հավելվածի:
3.  Սույն որոշումն ուժի մեջ է մտնում պաշտոնական հրապարակմանը հաջորդող օրվանից:

	
	

	
	

	
	

	
	Հավելված
ՀՀ կառավարության 2012 թվականի
______________-ի N _____-Ն որոշման


Կ Ա Ր Գ
ՍՆՆԴԱՄԹԵՐՔԻ ԱՆՎՏԱՆԳՈՒԹՅԱՆ ՈԼՈՐՏԻ ԼԻԱԶՈՐ ՄԱՐՄՆԻ ՆՅՈՒԹԱԿԱՆ ԽՐԱԽՈՒՍՄԱՆ ԵՎ ՀԱՄԱԿԱՐԳԻ ԶԱՐԳԱՑՄԱՆ ՖՈՆԴԻ ՄԻՋՈՑՆԵՐԻ ՕԳՏԱԳՈՐԾՄԱՆ 
1. Սույն կարգով կարգավորվում են «Սննդամթերքի անվտանգության մասին» Հայաստանի Հանրապետության օրենքով (այսուհետ՝ օրենք) նախատեսված Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայության (այսուհետ՝ ծառայություն) նյութական խրախուսման և համակարգի զարգացման ֆոնդի միջոցների օգտագործման կարգի հետ կապված հարաբերությունները:

2. Ծառայության աշխատողների նյութական խրախուսման և համակարգի զարգացման ֆոնդի (այսուհետ` ֆոնդ) միջոցները գոյանում են օրենքով սահմանված կարգով`  ներմուծվող սննդամթերքի և (կամ) կենդանական ծագման մթերքի զննման և ուղեկցող փաստաթղթերին համապատասխանության որոշման ու հաշվառման համար տնտեսավարող սուբյեկտներից գանձված վճարներից և տնօրինվում են ՀՀ օրենսդրությամբ սահմանված կարգով:

3. Սույն կարգի իմաստով ծառայության աշխատողներ են համարվում ծառայության պետը, ծառայության քաղաքացիական ծառայողները, քաղաքացիական ծառայության թափուր պաշտոնները ժամկետային աշխատանքային պայմանագրով զբաղեցնող անձինք և ծառայության հայեցողական պաշտոններ զբաղեցնող անձինք:

4. Ֆոնդում գոյացած միջոցների 70 տոկոսը օգտագործվում է ծառայության աշխատողների նյութական խրախուսման, իսկ 30 տոկոսը՝ ծառայության համակարգի զարգացման և հսկիչ գնումների ֆինանսավորման համար:

5. Ծառայության աշխատողների նյութական խրախուսման համար նախատեսված միջոցների կեսը բաշխվում է ծառայության աշխատողների միջև` նրանց ամսական դրամական բավարարմանը համամասնորեն, և վճարվում է յուրաքանչյուր ամիս: Յուրաքանչյուր ամսվա համար այդ միջոցները հաշվարկվում և վճարվում են մինչև համապատասխան ամսվան հաջորդող ամսվա 15-ը` բացառությամբ սույն կարգի 10-րդ կետով նախատեսված դեպքի:

6. Ծառայության աշխատողների նյութական խրախուսման համար նախատեսված միջոցների մյուս կեսը կարող է տրամադրվել առանձին աշխատողների` որպես դրամական պարգևատրում` ծառայողական պարտականությունները և հատուկ առաջադրանքները գերազանց կատարելու համար:

7. Սույն կարգի 6-րդ կետում նշված միջոցների բաշխումն իրականացնելու նպատակով՝ ծառայության պետի հրամանով ստեղծվում է 5 անձից բաղկացած հանձնաժողով:

8. Առանձին աշխատողների դրամական պարգևատրման վերաբերյալ ծառայության պետին, իր իրավասությանը վերաբերող հարցերի սահմաններում, առաջարկությունները  ներկայացնում է ծառայության աշխատակազմի ղեկավարը, իսկ աշխատակազմի ղեկավարին՝ ծառայության համապատասխան կառուցվածքային ստորաբաժանման ղեկավարը: Մինչև դրամական պարգևատրման մասին որոշման ընդունումը ծառայության պետը կամ աշխատակազմի ղեկավարը ստանում են հանձնաժողովի եզրակացությունը:

9. Եթե սույն կարգի 6-րդ կետով նախատեսված միջոցները չեն օգտագործվում տվյալ բյուջետային տարվա ընթացքում, ապա մնացորդային գումարը բաշխվում է սույն կարգի 
5-րդ կետով սահմանված կարգով և 10-րդ կետով սահմանված ժամկետում:

10. Տարվա վերջին ամսվա համար դրամական պարգևատրումները բաշխվում են տվյալ բյուջետային տարվա վերջին 5 օրվա ընթացքում:

11. Ծառայության աշխատողների նյութական խրախուսման համար նախատեսված միջոցներից չեն տրամադրվում այն աշխատողներին, ում նկատմամբ նախկինում կիրառվել է կարգապահական տույժ, որը Հայաստանի Հանրապետության օրենսդրությամբ սահմանված կարգով մարված կամ հանված չէ:
12. Ծառայության համակարգի զարգացման համար նախատեսված ֆոնդի միջոցներն օգտագործվում են աշխատողների ծառայողական պարտականությունների կատարման ծախսերի փոխհատուցման և համակարգի զարգացման, մասնավորապես՝ հսկիչ գնումների ֆինանսավորման, ծառայության տեխնիկական վերազինման, շինությունների և տրանսպորտային միջոցների ձեռքբերման, վերանորոգման, պահպանման, վարձակալության, գույքի և այլ սարքավորումների գնման, ծառայության զարգացմանը և խնդիրների ու գործառույթների իրականացմանն ուղղված այլ միջոցառումների ֆինանսավորման նպատակով:
13. Ֆոնդի միջոցների հաշվին համակարգի զարգացմանն ուղղված ծախսերը՝ կապված ապրանքների, աշխատանքների և ծառայությունների ձեռքբերման հետ, կատարվում են «Գնումների մասին» Հայաստանի Հանրապետության օրենքով սահմանված կարգով:
14. Տվյալ բյուջետային տարվա ընթացքում չօգտագործված միջոցները փոխանցվում են հաջորդ տարի` նույն նպատակով օգտագործելու համար:

15. Բյուջետային տարվա ավարտից հետո 2 ամսվա ընթացքում ծառայության աշխատակազմի ղեկավարը ծառայության պետին է ներկայացնում հաշվետվություն նյութական խրախուսման և համակարգի զարգացման ֆոնդի միջոցների օգտագործման մասին:

ՀԻՄՆԱՎՈՐՈՒՄ
«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» ՀՀ կառավարության որոշման նախագծի ընդունման անհրաժեշտության վերաբերյալ
1. Իրավական ակտի անհրաժեշտությունը (նպատակը) 
«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» ՀՀ կառավարության որոշման ընդունումը պայմանավորված է «Սննդամթերքի անվտանգության մասին» ՀՀ օրենքի (այսուհետ՝ Օրենք) 15.2-րդ հոդվածի պահանջով: Այդ հոդվածի 5-րդ մասով սահմանված է, որ ներմուծվող սննդամթերքի և (կամ) կենդանական ծագման մթերքի զննման և ուղեկցող փաստաթղթերին համապատասխանության որոշման ու հաշվառման համար տնտեսավարող սուբյեկտից գանձված վճարը փոխանցվում է լիազոր մարմնի նյութական խրախուսման և համակարգի զարգացման ֆոնդի հատուկ հաշվին, որում գոյացած միջոցներն օգտագործվում են լիազոր մարմնի աշխատակիցների խրախուսման և համակարգի զարգացման նպատակով: Լիազոր մարմնի նյութական խրախուսման և համակարգի զարգացման ֆոնդի միջոցների օգտագործման կարգը սահմանում է Հայաստանի Հանրապետության կառավարությունը:

2. Ընթացիկ իրավիճակը և խնդիրները
Մինչև Օրենքի ուժի մեջ մտնելը ՀՀ գյուղատնտեսության նախարարության սննդամթերքի անվտանգության պատական ծառայությունը չուներ բացված նյութական խրախուսման և համակարգի զարգացման ֆոնդի հատուկ հաշիվ, ինչպես նաև բացակայում էր նյութական խրախուսման և համակարգի զարգացման ֆոնդի միջոցների օգտագործման կարգը:
Միաժամանակ ՀՀ գյուղատնտեսության նախարարության սննդամթերքի անվտանգության պետական ծառայությունն իրեն սպասարկող՝ Հայաստանի Հանրապետության ֆինանսների նախարարության գանձապետարանի ստորաբաժանումում արտաբյուջետային միջոցների հաշիվ չունի: 

3. Տվյալ բնագավառում իրականացվող քաղաքականությունը 
Նախագիծը չի ներառում բնագավառում իրականացվող գործող քաղաքականության փոփոխություն:

4. Կարգավորման նպատակը և բնույթը
Սույն իրավական ակտի ընդունումը նպատակ է հետապնդում սահմանելու «Սննդամթերքի անվտանգության մասին» Հայաստանի Հանրապետության օրենքով նախատեսված Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայության նյութական խրախուսման և համակարգի զարգացման ֆոնդի միջոցների օգտագործման կարգը:

Միաժամանակ արտաբյուջետային միջոցների հաշվի բացումը նպատակ է հետապնդում ներմուծվող սննդամթերքի և (կամ) կենդանական ծագման մթերքի զննման և ուղեկցող փաստաթղթերին համապատասխանության որոշման ու հաշվառման համար տնտեսավարող սուբյեկտից գանձված վճարը փոխանցումը լիազոր մարմնի նյութական խրախուսման և համակարգի զարգացման ֆոնդի հատուկ հաշվին:

5. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Ծառայության կողմից, և նախագծի մշակման գործընթացում այլ ինստիտուտներ և անձինք չեն ներգրավվել:

6.Ակնկալվող արդյունք
Որոշման նախագծի ընդունման դեպքում կսահմանվի նյութական խրախուսման և համակարգի զարգացման ֆոնդի միջոցների օգտագործման կարգը:


Միաժամանակ որոշման նախագծի ընդունման դեպքում կբացվի Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայությանն իրեն սպասարկող՝ Հայաստանի Հանրապետության ֆինանսների նախարարության գանձապետարանի ստորաբաժանումում արտաբյուջետային միջոցների հաշիվ, որում գոյացած միջոցները կօգտագործվեն լիազոր մարմնի աշխատակիցների խրախուսման և համակարգի զարգացման նպատակով:

Հայաստանի Հանրապետության գյուղատնտեսության 

նախարարության սննդամթերքի անվտանգության 

պետական ծառայության պետ՝

                                                                                               Ա. Բախչագուլյան
Տ Ե Ղ Ե Կ Ա Ն Ք
Իրավական ակտն  ընդունելու  կապակցությամբ  պետական բյուջեում ծախսերի կամ եկամուտների փոփոխման վերաբերյալ

«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշման նախագծի ընդունման կապակցությամբ Հայաստանի Հանրապետության պետական բյուջեում եկամուտների և ծախսերի էական ավելացում կամ նվազում չի նախատեսվում:
Տ Ե Ղ Ե Կ Ա Ն Ք
Իրավական ակտերում փոփոխություններ և լրացումներ կատարելու անհրաժեշտության  մասին

«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշման նախագծի ընդունման կապակցությամբ իրավական ակտերում փոփոխություններ և լրացումներ կատարելու անհրաժեշտություն չկա:
Հայաստանի Հանրապետության գյուղատնտեսության 

նախարարության սննդամթերքի անվտանգության 

պետական ծառայության պետ՝                                                                 

                                                                                                    Ա.Բախչագուլյան

Ա Մ Փ Ո Փ Ա Թ Ե Ր Թ

«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշման նախագծի կապակցությամբ շահագրգիռ գերատեսչություններից ստացված առարկությունների և առաջարկությունների վերաբերյալ
	Առարկության,
առաջարկության հեղինակը (գրության ստացման ամսաթիվը, գրության համարը)
	Առարկության, առաջարկության բովանդակությունը
	Եզրակացություն
	Կատարված փոփոխությունները

	1.
	2.
	3.
	4.

	ՀՀ ֆինանսների նախարար

15.05.2012թ.

թիվ 1/3.3-2/6381-12
գրություն
	1.Առաջարկում ենք «Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայությանն արտաբյուջետային հաշիվ բացելու թույլտվություն տալու մասին» ՀՀ կառավարության որոշման նախագիծը հանել շրջանառությունից, փոխարենը` «Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի միջոցների օգտագործման կարգը սահմանելու մասին» ՀՀ կառավարության որոշման նախագծում (այսուհետ` Նախագիծ) կատարել հետևյալ փոփոխությունները և լրացումները.

2. Նախագծի վերնագրում կատարել փոփոխություն հետևյալ խմբագրությամբ` «Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին»:

3. Նախագծի առաջին պարբերությունը շարադրել հետևյալ խմբագրությամբ` ««Հայաստանի Հանրապետության բյուջետային համակարգի մասին» Հայաստանի Հանրապետության օրենքի 15-րդ հոդվածի 9-րդ կետին և «Սննդամթերքի անվտանգության մասին» Հայաստանի Հանրապետության օրենքի 15.2-րդ հոդվածի 5-րդ կետին համապատասխան, Հայաստանի Հանրապետության կառավարությունը որոշում է.»

4. Նախագծի 1-ին և 2-րդ կետերի համարակալումները փոխարինել համապատասխանաբար 2-րդ և 3-րդ կետերով: Նախագծի 1-ին կետը շարադրել հետևյալ խմբագրությամբ` «Թույլատրել Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայությանն իրեն սպասարկող՝ Հայաստանի Հանրապետության ֆինանսների նախարարության գանձապետարանի ստորաբաժանումում բացել արտաբյուջետային միջոցների հաշիվ:»

5. Նախագծով հաստատվող կարգի 2-րդ կետի «ծառայության աշխատակազմի ղեկավարի կողմից» բառերը, փոխարինել` «ՀՀ օրենսդրությամբ սահմանված կարգով» բառերով:
6. Նախագծով հաստատվող կարգի 4-րդ կետում «զարգացման» բառից հետո, ավելացնել` «և հսկիչ գնումների ֆինանսավորման» բառերը, հաշվի առնելով, որ սույն գրության երկրորդ կետում նշված ՀՀ կառավարության որոշման նախագծով սահմանվում է, որ «Ծառայության կողմից իրականացվող հսկիչ գնումները ֆինանսավորվում են ծառայության նյութական խրախուսման և համակարգի զարգացման ֆոնդի միջոցների հաշվին»:

7. Հանել Նախագծով հաստատվող կարգի 14-րդ կետը, հաշվի առնելով, որ «Գնումների մասին» ՀՀ օրենքի 2-րդ հոդվածի 1-ին մասի 1-ին կետի ա) ենթակետի համաձայն պատվիրատու են հանդիսանում ՀՀ Սահմանադրությամբ և ՀՀ օրենքներով նախատեսված պետական կառավարման և տեղական ինքնակառավարման մարմինները, պետության կամ համայնքների հիմնարկները: Նույն մասի 3-րդ կետի համաձայն պատվիրատուի հատուցմամբ նյութական և ոչ նյութական ակտիվների (արժեքների)` բոլոր տեսակի ապրանքների, աշխատանքների և ծառայությունների ձեռքբերումը համարվում է գնում:
	1. Առաջարկությունն ընդունվել է:

2. Առաջարկությունն ընդունվել է:

3. Առաջարկությունն ընդունվել է:

4. Առաջարկությունն ընդունվել է:

5. Առաջարկությունն ընդունվել է:

6. Առաջարկությունն ընդունվել է:

7. Առաջարկությունն ընդունվել է:


	1. Նախագծում կատարվել է համապատասխան փոփոխություն:

2. Նախագծում կատարվել է համապատասխան փոփոխություն:

3. Նախագծում կատարվել է համապատասխան փոփոխություն:

4. Նախագծում կատարվել է համապատասխան փոփոխություն:

5. Նախագծում կատարվել է համապատասխան փոփոխություն:

6. Նախագծի 12-րդ կետում կատարվել է համապատասխան փոփոխություն:

7. Նախագծում կատարվել է համապատասխան փոփոխություն:



	ՀՀ արդարադատության նախարարի առաջին տեղակալի 30.05.2012թ.

թիվ 02/3247-12
գրություն
	«Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշումների նախագիծը /այսուհետ՝ նախագիծ/ համապատասխանում է Հայաստանի Հանրապետության Սահմանադրությանը:

       Նախագիծը համապատասխանում են հավասար և ավելի բարձր իրավաբանական ուժ ունեցող իրավական այլ ակտերի դրույթներին:
Նախագծում իրավական այլ ակտերի նորմերի անհարկի կրկնություններ առկա չեն:
  

  «Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշման նախագծում անհրաժեշտ բոլոր հարցերը կարգավորված են:  
Նախագիծն իր մեջ Հայաստանի Հանրապետության կառավարության 2009 թվականի հոկտեմբերի 22-ի «Նորմատիվ իրավական ակտերի նախագծերի հակակոռուպցիոն բնագավառում կարգավորման ազդեցության գնահատման իրականացման կարգը հաստատելու մասին» թիվ 1205-Ն որոշմամբ հաստատված կարգի 9-րդ կետով նախատեսված որևէ կոռուպցիոն գործոն չի պարունակում:

     1. Նախագծում անհրաժեշտ է «9-րդ կետին» բառերը փոխարինել «9-րդ մասին» բառերով, իսկ «5-րդ կետին» բառերը՝ «5-րդ մասին» բառերով՝ նկատի ունենալով «Իրավական ակտերի մասին» Հայաստանի Հանրապետության օրենքի 41-րդ հոդվածի պահանջները:
    2.  Նախագծի 2-րդ կետում անհրաժեշտ է «Սահմանել» բառից հետո լրացնել «ՀՀ գյուղատնտեսության նախարարության» բառերը:
 3. Նախագծով հաստատվող կարգի /ասյուհետ՝ կարգ/ վերնագիրն անհրաժեշտ է համապատասխանեցնել նախագծի վերնագրի և 2-րդ կետի բովանդակությանը՝ համաձայն «Իրավական ակտերի մասին» Հայաստանի Հանրապետության օրենքի 40-րդ հոդվածի 1-ին մասի պահանջների: 
   4. Կարգի 1-ին կետում անհրաժեշտ է «սահմանվում է» բառերը փոխարինել «կարգավորվում են» բառերով, իսկ «օգտագործման կարգը:» բառերը՝ « օգտագործման կարգի հետ կապված հարաբերությունները:» բառերով՝ նկատի ունենալով «Իրավական ակտերի մասին» Հայաստանի Հանրապետության օրենքի 14-րդ հոդվածի 3-րդ մասի պահանջները:     
          5.  Կարգի 8-րդ կետում անհրաժեշտ է «ծառայությանը պետը» բառերը փոխարինել «ծառայության պետը» բառերով՝ նկատի ունենալով «Իրավական ակտերի մասին» Հայաստանի Հանրապետության օրենքի 36-րդ հոդվածի պահանջները:
	1. Առաջարկությունն ընդունվել է:

2. Առաջարկությունը չի ընդունվել, քանի որ ՀՀ կառավարության 2010 թվականի դեկտեմբերի 30-ի N 1731-Ն որոշման 1-ին կետի համաձայն` Հայաստանի Հանրապետությունում սննդի անվտանգության բնագավառում պետական կառավարումն իրականացնող լիազորված մարմնի իրավասությունը վերապահվել է Սննդամթերքի անվտանգության պետական ծառայությանը:
3. Առաջարկությունն ընդունվել է:

4. Առաջարկությունն ընդունվել է:

5. Առաջարկությունն ընդունվել է:


	1. Նախագծում կատարվել է համապատասխան փոփոխություն:

2. Նախագծում փոփոխություն չի կատարվել:

3.Նախագծում կատարվել է համապատասխան փոփոխություն:

4. Նախագծում կատարվել է համապատասխան փոփոխություն:

5. Նախագծում կատարվել է համապատասխան փոփոխություն:



	ՀՀ կառավարության աշխատակազմի ղեկավարին ուղղված ՀՀ ֆինանսների նախարարի գրություն
	Ըստ Նախագծին կից «Սննդամթերքի անվտանգության ոլորտի լիազոր մարմնի նյութական խրախուսման և համակարգի զարգացման ֆոնդի արտաբյուջետային հաշիվ բացելու թույլտվություն տալու և դրա միջոցների օգտագործման կարգը սահմանելու մասին» Հայաստանի Հանրապետության կառավարության որոշման նախագծի կապակցությամբ շահագրգիռ գերատեսչություններից ստացված առարկությունների և առաջարկությունների վերաբերյալ ամփոփաթերթի, ՀՀ ֆինանսների նախարարության կողմից կատարված բոլոր առաջարկություններն ընդունվել են: Սակայն Նախագծի ներկայումս ներկայացված տարբերակը տարբերվում է մեր կողմից առաջարկվածից` դրանում 3-րդ կետով ավելացվել է «Սահմանել, որ Հայաստանի Հանրապետության գյուղատնտեսության նախարարության սննդամթերքի անվտանգության պետական ծառայության կողմից արտաբյուջետային միջոցների հաշիվը տնօրինվում է առանց նախահաշվի:» դրույթը: Այնինչ, Նախագծով հաստատվող կարգի 2-րդ կետում` միջոցները տնօրինվում են ՀՀ օրենսդրությամբ սահմանված կարգով դրույթի ավելացման մեր առաջարկի նպատակն է եղել, սահմանել, որ միջոցները տնօրինվում են ՀՀ կառավարության 10.06.1999թ. «Հայաստանի Հանրապետության պետական և այլ հիմնարկների արտաբյուջետային միջոցների սպասարկման, հաշվառման և վերահսկողության կարգը հաստատելու մասին» N404 որոշմամբ հաստատված կարգին համապատասխան:

Ելնելով վերոգրյալից առաջարկում ենք Նախագծից հանել 3-րդ կետը:


	1. Առաջարկությունն ընդունվել է:
	1. Նախագծում կատարվել է համապատասխան փոփոխություն՝ նախագծից հանվել է 3-րդ կետը:











